
A prosa de fins do XX e comezos do XXI. Temas e autores dos 80 
e dos 90. Prosistas e tendencias actuais máis relevantes.

Nos anos 70 inícase o gran cambio político e social que conducirá ao final da Ditadura. A partir de 1975, o restablecemento da normalidade democrática traerá consigo a recuperación do uso do galego na vida pública, o seu recoñecemento como lingua oficial e a súa entrada en ámbitos coma as institucións de goberno, o ensino ou os medios de comunicación, coa conseguinte restauración da súa dignidade e a súa consideración plena como lingua de cultura. Estas novas circunstancias, unidas á liberdade de expresión, reflíctense na obra dos escritores de finais de século.

Hoxe en día, o noso sistema literario adquire unha dimensión e unha diversificación nunca coñecidas, o que se fai patente no número de escritores en todos os xéneros, na diversidade de temas e de estilos, no prestixio acadado mesmo alén das nosas fronteiras, no crecemento do mercado editorial e na existencia dun público lector fiel e en constante aumento.

No campo da narrativa, salientamos unha apertura sen precedentes na historia das nosas letras canto á diversidade temática e formal, cunha verdadeira eclosión de autores.

Con este panorama de fondo, sinalamos as seguintes características xerais:

- constatación da narrativa como a modalidade literaria por excelencia, capaz de retratar a sociedade e, ao tempo, participar na vertebración do propio país;

- grande pluralidade de estilos e temáticas, co desenvolvemento de subxéneros de todo tipo: relato policial, ciencia ficción, relato de aventura, de viaxes, erótico, humorístico...

- definitiva incorporación da narrativa galega aos modelos e técnicas universais;

- esforzo pola procura da profesionalidade literaria por parte dos autores;

- conciencia da existencia dun mercado lector ao que van destinados os produtos literarios;

- creación dun tecido editorial cada vez máis sólido e profesionalizado;

- función dinamizadora dos premios literarios como argumento para a escrita en galego e para favorecer a visibilidade da obra narrativa;

- papel do sistema educativo na familiarización dos futuros lectores coa literatura en galego;

- aparición dunha crítica con pretensións de profesionalidade.

Na historia da narrativa galega das últimas décadas podemos diferenciar tres etapas, unha de tránsito e renovación seguida de dúas xeracionais: a década dos 80 e a década dos 90.

A etapa de tránsito e renovación, entre os anos 1975-80, caracterízase precisamente pola persistencia de modelos antigos ao tempo que aparecen os primeiros síntomas do cambio.

Manteñen os canons xa asentados autores que continúan en activo como Blanco Amor, Álvaro Cunqueiro, Ánxel Fole, Neira Vilas ou os escritores da Nova Narrativa Galega.

Entre os que apuntan novidades formais e estéticas sinalamos:
CARLOS CASARES (Ourense, 1941-Vigo, 2002) publica en 1975 Xoguetes pra un tempo prohibido, obra que transita entre os presupostos da NNG e modelos máis clásicos. As  súas obras seguintes (Ilustrísima, Deus sentado nun sillón azul...) afástanse de todo da NNG.

Aparecen, por outro lado, intentos de crear obras de xénero, como novela histórica (X.Bernárdez Villar, Un home de Vilameán), western (X. Fernández Ferreiro, A morte de Frank González) ou ciencia ficción (Lois Diéguez, Galou Z-28).
ANXO A. REI BALLESTEROS (Boqueixón, 1952-A Coruña, 2008) publica Dos anxos e dos mortos, novela de gran influencia no seu tempo, que trata historias e ambientes urbanos contemporáneos cunha técnica esixente e complexa.
Na etapa dos anos 80 constatamos a definitiva consagración da literatura galega como un verdadeiro sistema, formado pola interacción de creadores, editoriais e público lector.

Foi especialmente importante a creación de novas empresas editoriais, baseadas en criterios comerciais mais sen renunciar a estratexias de normalización lingüística e consolidación do sistema literario, e tamén a proliferación de premios literarios que dinamizaron o sector.

Autores principais deste período:
ALFREDO CONDE (Allariz, 1945) reflicte o problema da soidade e a liberdade do individuo fronte ao mundo. Técnicas derivadas da vangarda e a NNG, especialmente o monólogo interior. Lingua culta e sintaxe complexa. Obras: Mementos de vivos, Breixo, Memoria de Noa, Xa vai o grifón no vento, Música sacra, O fácil que é matar...
XAVIER ALCALÁ (Cidade Real, 1947) cultiva a novela realista con compoñentes autobiográficos, a novela de viaxes, de aventuras, de emigrantes... Domina diversas técnicas literarias, o seu estilo é claro e sinxelo, e é autor dunha extensa obra: A nosa cinza, Fábula, Nos pagos de Huinca Loo, Viaxe ao país de Elal, Alén da desventura.
VÍCTOR FERNÁNDEZ FREIXANES (Pontevedra, 1951) centra a súa temática en dous eixos: a recuperación do pasado como clave para a reconstrucción da identidade galega e a cuestión universal da tensión entre o ben e o mal como motor para o avance da historia.  Obra: O triángulo inscrito na circunferencia, O enxoval da noiva, A cidade dos césares.
SUSO DE TORO (Santiago de Compostela, 1956) publicou obras como Caixón desastre, Tic-Tac, Calzados Lola, A sombra cazadora, Círculo e Trece badaladas. A súa temática parte da sociedade urbana, unha sociedade dominada polo consumismo, a superficialidade, a violencia e o disparate; ante ela, o autor asume un punto de vista crítico e satirizante; usa con mestría a chamada “chatarra lingüística”, linguaxe tirada dos rexistros máis coloquiais.
XOSÉ LUÍS MÉNDEZ FERRÍN (Ourense, 1938) entra con Crónica de nós nunha fase de renovación na que collerán relevancia a denuncia en clave fantástica da realidade política galega, a presenza de territorios mitolóxicos, o poder da violencia e a constante interrelación entre o real e o onírico. Obras: Amor de Artur, Arnoia Arnoia e Bretaña Esmeraldina.

Quizais o trazo máis destacado da etapa dos anos 90 e comezos do século XXI sexa a multiplicación dos xéneros narrativos e a variedade de propostas estéticas, que nos permite facer a seguinte clasificación:
- Novela histórica, en autores como X. Fernández Ferreiro ou Darío Xohán Cabana.

DARÍO XOHÁN CABANA (Roás, 1952) escribiu Galván en Saor, Vidas senlleiras, O cervo na torre e Morte de rei. É creador dun universo propio que abala entre o real e o imaxinario, gusta de retomar o pasado histórico de Galicia e posúe unha linguaxe depurada.

- Novela negra e policial: Carlos G. Reigosa (Crime en Compostela), Suso de Toro (Ambulancia), Manuel Forcadela (Barato, barato)...

- Xénero aventuresco: Xosé Miranda (Morning Star), Xavier Queipo, Marilar Aleixandre...

- Novela crónica: Valentín Carrera (Riosil), Fran Alonso (Tráiler)...

- Novela de ciencia ficción: Ramón Caride (Soños eléctricos)...

- Novela de autor, inclasificábel, en Xosé Cid Cabido e Xosé Carlos Caneiro.

- Novela feminista, con Mª Xosé Queizán, María Reimóndez...

- Neocostumismo urbano, con principal representante en Manuel Rivas.
MANUEL RIVAS (A Coruña, 1957) é poeta, narrador e xornalista. Escribiu Un millón de vacas, En salvaxe compaña, ¿Que me queres, amor?, O lapis do carpinteiro e Os libros arden mal. Gran observador da Galicia de hoxe, na súa obra é constante a tensión entre tradición e modernidade, o rural e o urbano, cun coidado lirismo, ironía e humor.

- Literatura infantil e xuvenil: Agustín Fernández Paz, Fina Casalderrey, Xosé A. Neira Cruz, Xoán Babarro, María Victoria Moreno, Ana Mª Fernández, Antón Cortizas...

